
Prvi  zamjenik  visokog
predstavnika Hays apelira da
se kantonima da veća uloga u
borbi  protiv  poplava  i
nezakonite sječe šuma
Probleme u vezi sa poplavama i nezakonitom sječom šuma moguće
je  efikasno  riješiti  jedino  ako  svi  nivoi  vlasti  ispod
entitetskog  nivoa  budu  uključeni  u  planiranje  i  provedbu
rješenja  problema,  rekao  je  kantonalnim  premijerima  prvi
zamjenik visokog predstavnika Donald Hays na sastanku koji je
danas održan u OHR-u.

“Postoji  više  razloga,  kako  klimatskih  tako  i  ljudskih
faktora, koji su doveli do toga da ovogodišnje poplave budu
najgore u zadnjih nekoliko godina,” izjavio je ambasador Hays.
“Zloupotrebe  prirodnih  resursa  sječenjem  velikih  šumskih
površina i iskopavanjem korita rijeka i dalje predstavljaju
izvore korupcije, političkog finansiranja i socijalne bijede u
Bosni i Hercegovini.”

Akcije  dvaju  Vodoprivreda  često  nisu  harmonizirane  u
Federaciji  i  predstavljaju  ozbiljan  razlog  za  bojazan  po
pitanju  njihove  finansijske  vitalnosti,  održivosti  i
odgovornosti postojeće strukture sektora vodoprivrede, rekao
je ambasador Hays. “Prema važećem Zakonu o vodama 80 procenata
prikupljene takse se uplaćuje Federaciji i Vodoprivredama dok
samo  20  procenata  ide  kantonalnim  vladama.”  Ambasador  je
apelirao  da  se  provedu  ambicioznije  i  efikasnije  reforme
vodoprivrede od onih koje su predviđene izmjenama i dopunama
Zakona  o  vodama  koji  se  trenutno  nalazi  pred  Federalnim
parlamentom.  “Rješenje  ovog  problema  zahtijeva  potpunu

promjenu zakonskih propisa koji se tiču upravljanja vodenim
resursima.  Restrukturiranje  Vodoprivreda  u  skladu  sa
komercijalnim  principima  i  veći  stepen  transparentnosti  u
oblasti  prihoda  prikupljenih  od  vode  predstavlja  hitno
pitanje, rekao je ambassador Hays.

Ambasador Hays je naveo da od 1998. godine najveći donatori
rade  sa  entitetskim  vladama  na  implementaciji  Okvirnih
direktiva Evropske unije o vodama koja, između ostalog, daje
kantonalnom nivou veći dio odgovornosti za upravljanje ovim
resursom. Ambasador je apelirao na kantone da prevaziđu sve
opstrukcije ovoj inicijativi koja će, kako je rekao, značajno
poboljšati sektor vodoprivrede u Federaciji.

On je posebno apelirao na kantone duž rijeka Une-Sane, Bosne,
Neretve, Vrbasa, Drine i Save da uspostave međusobne veze kako
bi  zajednički  upravljali  vodenim  resursima  u  skladu  sa
Direktivama Evropske unije.

Primijetivši  da  vlasti  Federacije  do  sada  nisu  efikasno
riješile  problem  nezakonite  sječe  šuma,  ambasador  Hays  je
premijerima prezentirao Nacrt zakona o održivom šumarstvu u
BiH, koji je utemeljen na preporukama Buldožer komisije i
lokalnih  stručnjaka.  Zakon,  koji  će  sljedeće  sedmice  biti
prezentiran  ministru  vanjske  trgovine  i  ekonomskih  odnosa
Draganu Doki, uvodi okvir izdavanja dozvola za proizvode u
šumarstvu i vitalan režim izvoza i održivu proizvodnju drveta
i proizvoda od drveta.

“Kontrola nezakonite sječe šuma je uporan i trajan problem a
istovremeno predstavlja veliki ekonomski gubitak za BiH, kao i
stalnu tragediju za prirodnu sredinu,” izjavio je ambasador
Hays. ”Hitne mjere su potrebne da bi se šume u BiH zaštitile i
da bi se otežao rad nelegalnih pilana i izvoz njihove robe.”


